
Nafarroako Gobernuak eta Industria Ministerioak itzalaldi analogikoaren berri eman diete ekainean LTDerako trantsizioa egingo duten herri nafarretako alkateei 

Martxoan kanpaina bat jarriko dute abian, herritarrei prozesu hori nolakoa izango den azaltzeko
2009ko otsailak 25, asteazkena. Lurreko telebista digitalerako trantsizioaren berri eman dute gaur, Tuteran, Erakundeekiko Harremanetarako kontseilari eta Gobernuaren eledun Alberto Catalan Higuerasek eta Industria, Merkataritza eta Turismo Ministerioko Telekomunikazio eta Teknologia zuzendari nagusi Bernardo Lorenzo Almendrosek. Arratsaldean berriz ere egingo dute aurkezpena, San Adrianen, Jose Antonio Quintela Gonçalves Lurreko Telebista Digitalerako Trantsizioaren Bulego Nazionaleko zuzendariarekin batera.  

 
Bi Gobernuen asmoa da ekainean LTDerako trantsizioa egingo duten Erriberako, Lizarrerri hegoaldeko eta Lana haraneko 42 udalerrietako alkateak izatea itzalaldi analogikoaren berri jasotzen lehenak. Itzalaldiaren bigarren fasea abenduan hasiko da eta LTDak ia Nafarroa osoa hartuko du.

Itzalaldia Europar Batasunaren ekimen bat da eta Espainian gobernu zentrala ari da gauzatzen, autonomia erkidegoen laguntzarekin.  Nafarroako Gobernuak LTD Nafarroa osoko biztanleei heltzeko finantzaketa jarri du. Gainera, Foru Gobernuak Espainiako Gobernuaren komunikazio kanpaina sustatuko du, itzalaldiaren fase bakoitzean dagozkien herrietan materiala banatuta eta ekintzak antolatuta.
Informazio kanpaina
Foru Gobernuak 2009an 300.000 euro jarriko ditu telebista analogikotik lurreko telebista digitalerako trantsizioaren berri emateko. Aurrekontu horren erdia ekainera arte erabiliko da; hilabete horretan egingo da, hain zuzen, Nafarroa hegoalderako informazio kanpaina. Aurrekontuaren gainerakoa urteko bigarren seihilekoan egingo den kanpainarako erabiliko da. Kanpaina horren ondoren, itzalaldiak Nafarroa osoa hartuko du.
Informazio kanpainei gaur ekin zaie: trantsizioa ekainean egingo duten Nafarroa hegoaldeko 42 udalerrietako alkateei prozesuaren berri eman zaie, goizean Tuteran eta arratsaldean San Adrianen. Ekitaldi horietara herri hauetako alkateak gonbidatu dituzte: Ablitas, Andosilla, Aras, Arellano, Arguedas, Arroitz, Azagra, Barillas, Buñuel, Cabanillas, Cascante, Zarrakaztelu, Castejon, Cintruenigo, Corella, Cortes, Fitero, Fontellas, Fustiñana, Galbarra (Lana), Gastiain (Lana), Lapoblacion, Elizagorria, Lerin, Lodosa, Los Arcos, Meano, Mendabia, Monteagudo, Murchante, Murillo el Fruto, Ribaforada, San Adrian, Sartaguda, Sesma, Tutera, Tulebras, Iribarri (Lana), Valtierra, Viana, Villamayor de Monjardin eta Biloria (Lana).
Kanpaina martxoan eta maiatzean egingo da eta autobus bat aipatu udalerrietan ibiliko da, herritarrei aurrez aurre informazioa emateko. Autobusean deskodegailua nola jarri azalduko dute, bideo didaktiko baten laguntzarekin, eta informazio liburuxkak banatuko dituzte. Ekimen hori apirilaren 15etik maiatzaren 15era egingo da, egunean zortzi orduan.
Halaber, 50.000 liburuxka eta 500 kartel argitaratuko dira, informazio garrantzitsuenarekin, biztanleei postaz banatzeko eta, baita ere, ikastegi, erretiratuen elkarte, kultur etxe eta beste aisia eremu batzuetan entregatzeko. 

Gainera, iragarkiak jarriko dira Erriberako eta Lizarrerriko tokiko eta eskualdeko egunkari eta aldizkarietan, baita irratian eta telebistan ere. Horrez gain, Tuteran eta Lizarran kartelak jarriko dira markesinetan, eta LTDerako trantsizioari buruzko web orri bat jarriko da abian. 

Kanpainan azalduko da ekainetik aurrera Erriberan, Lizarrerri hegoaldean eta Lana haranean telebista ikusteko moduko bakarra LTD izango dela eta seinalea itzalaldia etorri baino lehen sintonizatzea komeni dela; halaber, jakinaraziko da LTD doakoa dela. 

Gainera, telebista digitala behar bezala jartzeko zer pauso eman behar diren azalduko da. Aurrena, egiaztatu behar da etxebizitza estalduradun eremu batean dagoela. Gero, antena jarri behar da; lan hori antena jartzaile profesionalek egin behar dute. Azkenik, seinale digitala jasotzeko deskodegailua behar da; telebista batzuk barruan daukate, bestela aparte lotu behar zaio telebistari, kable batzuekin. 

Kanpainan, orobat, LTDaren abantailen berri emango dute: seinalea hobeto hartzen da, telebista kateek zerbitzu gehiago ematen dituzte (interaktiboak), espektro irrati-elektrikoa zentzu gehiagorekin erabiltzen da eta, beraz, Nafarroan eta Espainian telebista kate gehiagok lan egin dezakete aldi berean. 

LTDaren estaldura Nafarroan
Nafarroa izango da telebista analogikotik lurreko telebista digitalera pasako den lehen erkidegoetako bat. Izan ere, erkidego gehienek 2010eko apirilean emango dute pauso hori. 

Nafarroan lehenago egingo da LTDaren estaldura osotu delako; batetik, Nafarroako Gobernuak egin dituen inbertsioei esker, eta bestetik, lan hauek lehenago egin direlako: igorpen zentroetako teknologiak konbinatzea, hariak jartzea eta landa eremuetan sateliteak erabiltzea. 

2008. urtearen bukaeran, LTDak Nafarroako lurraldearen %95 hartzen zuen. 2009an erkidego osoa hartzeko lan teknikoak egiten ari dira, 5 milioi euro inguruko inbertsioarekin. Nafarroako Gobernuak kalitatezko LTD jarriko du biztanle guztien eskura, dauden bitarteko tekniko guztiekin: uhinak, hari bidezko telebanaketa eta sateliteak (orografiaren ondorioz bestelako baliabideak erabili ezin direnerako).
Dena den, itzalaldi analogikoa partziala izango da lau herritan, Leitzan, Goizuetan, Areson eta Aranon, hain zuzen. Izan ere, herri horietan estatuko telebista pribatu nazionalak modu analogikoan ikusten jarraituko dute, Jaizkibelgo errepikagailutik jasotzen duelako seinalea. 

(Oharra: � HYPERLINK "http://www.navarra.es" ��www.navarra.es� web guneko albisteen atalean prentsa-ohar honi buruzko argazki bat dago.

